
МАКТАБГАЧА  5-7 ЁШДАГИ  БОЛАЛАРНИ АТРОФ ОЛАМ БИЛАН
ТАНИШТИРИШДА  ЗАМОНАВИЙ  ТЕХНОЛОГИЯЛАРДАН

ФОЙДАЛАНИШ 

Республикамизда мактабгача ёшдаги болаларнинг атроф олам ҳақидаги тасав-
вурларини самарали шакллантириш, таълим мазмуни, шакл ва воситаларини опти-
маллаштириш, педагогик жараёнларни ташкил этишнинг меъёрий асослари яра-
тилди. “Мактабгача таълим ва тарбия тўғрисида”ги қонунда “болаларга таълим ва 
тарбия беришнинг муқобил шаклларини яратиш ҳамда ҳар томонлама ривожлан-
тириш мақсадида замонавий инновацион ва ахборот-коммуникация технология-
ларини жорий этиш”каби устувор вазифалар белгиланган [1]. Мактабгача таълим 
жараёнида болаларни атроф олам билан таништириш орқали уларни мактаб таъ-
лимига сифатли тайёрлаш мазмуни ва технологиясини такомиллаштириш долзарб 
йўналишлардан бири ҳисобланади. 

Мактабгача таълимда педагогик жараённи инновацион таълим технологиялари 
асосида ташкил этиш болаларни мактаб таълимига тайёрлашнинг муҳим шарти 
саналади.  Замонавий таълим технологиялар бўйича методик тавсияларни кел-
тиришдан аввал унинг мактабгача таълим жараёнидаги инъикосига оид назарий 
маълумотларни келтириб ўтиш жоиз. Технологиялар нафақат таълим мазмунини 
ривожлантириш, балки мактабгача таълим ҳар томонлама сифатли бўлишини таъ-
минлашда ҳам қўл келади. Ҳар қандай таълим технологияси узлуксиз таълимнинг 

қайси бўғинида қўлланмасин, унинг марказида бола шахси ва унинг қизиқишлари, 
имкониятлари кўзда тутилиши керак.  

Ривожлантирувчи таълим технологияси жараёнида муаммо яратиш болаларга 
мотивация беради. Абстракт тушунча конкрет тушунчага айланади, ўрганилаётган 
мавзуга муносабат билдиришга йўналтирилади. Ушбу технологияда моделлаштириш 
ҳам муҳим аҳамиятга эга бўлиб, мавзуни ўзлаштириш учун қулай бўлган расмлар, 
кўргазмаларнинг буюм ва предметларни хусусияти чизмалар билан намоён этилади. 
Мазкур технологияда  “диалог ва полилог” тамойили устуворлик қилади. Болалар 
ўзаро суҳбатлашади яъни икки киши ўртасида диалог амалга ошади ва полилог 
шаклига ўтилади. Муаммони болалар биргалашиб ечишга ҳаракат қилади. Техноло-
гиянинг муҳим концепцияси шундаки, жамоавий яъни ўқув фаолиятининг қисми бар-
чага тақсимланади, ҳамкорликдаги фаолиятдан, ижтимоий ҳаракат ҳамда мустақил 
равишда ички ҳаракатга ўтиш амалга оширилади. Бола мотивини инобатга олиш 
бола фаолиятини мақсадли йўналтиришга замин яратади. Боланинг билиш эҳтиёжига 
етакловчи ички мотиви инобатга олинади. Бир хил вазифани бажаришни бошқариш 
орқали болада турлича мотивлар рўй беради: ўзининг хавфсизлигини таъминлаш; 
тарбиячининг кўнглини топиш; мажбурият ёки вазифани бажариш; шахсий саво-
лига жавоб излаш кабилар. Мотивларни инобатга олиш бола фаолиятини мақсадли 
йўналтиришга замин яратади. Натижада, болада “Мен буни биламан, ўрганаман, 
ҳал қиламан” тушунчаси пайдо бўлади. Ривожлантирувчи таълим технологиясининг 
ўзига хос дидактик асоси мавжуд бўлиб, биринчи галда илмий билимлар тушунчаси 
тизими боланинг ақлий ривожланиши омили ҳисобланади. 

Қуйида 6-7 ёшдаги  болалар билан  ўтказиладиган  машғулот намуналарини  кел-
тирамиз. 

Мавзу.  Бизнинг боғча.
Мақсад: Болаларни геометрик шакллардан макет ясашга ўргатиш. Мустақил 

равишда муаммони ечиш ва моделлаштириш кўникмаларини шакллантириш.  
Керакли жиҳозлар: Геометрик шакллар, лего, рангли қаламлар, картон, рангли  

қоғозлар, елим ва қайчи.
Фаолиятнинг бориши:  
1. Болалар кичик гуруҳларга бўлинди.
2. Мавзу бўйича макет қисми ҳар бир марказга тақсимланди (боғча биноси, боғча 

ҳовлиси, боғча гуруҳи.).
3. Жараён давомида тарбиячи йўналтирувчи саволлар билан мурожаат қилди.
4. Болалар боғча макетини жамоа бўлиб ясади. 
5. Якунловчи босқичида бажарилган ишлар ҳақида ҳисобот талаб этилди.
6. Машғулот якунида болалар ясаган макетларини ўзаро баҳолади. 
Фаол болалар рағбатлантирилади. 
Тадқиқот давомида STEAM технологиясидан фойдаланилди. STEAM мавзу-

лар бўйича интеграциялашган ўқитиш тизимидир. Бунда болалар атроф оламда юз 
бераётган воқеалар мантиғини англаб етади, уларнинг ўзаро боғлиқлигини тушу-
нади, оламни тизимли тарзда ўрганади, жамоада ишлаш кўникмалари шаклланади. 
Қизиқувчанлик, муаммоли вазиятлардан чиқишни ўрганади, ўзини намоён этиш 
асосини ўзлаштиради. Бундай кўникмалар боланинг янги ривожланиш даражасини 
таъминлайди.

STEAM технологияси бу- Science, Technology, Engineering,  Art and Mathematics, 
яъни фан, технология, инженерия, санъат ва математика маъносини англатади. 
STEAM таълим технологияси нафақат ўқитиш методи, балки тафаккур қилиш услу-

бидир. STEAM технологиясининг афзаллиги, у  борлиқ билан яқин алоқани таъмин-
лайди ва болаларга юқори мотивация беради. 

Мавзу.  Уй-рўзғор буюмлари. 
Машғулот мақсади: болаларни буюмларнинг белги ва хусусиятига кўра фарқлаш 

ҳамда гуруҳларга ажратиш, вазифалари ҳақидаги тасаввурини кенгайтириш.
Жиҳоз ва материаллар: уй-рўзғор буюми (диван, стол-стул, кийим жавони, хон-

тахта, телевизор);(ошхона идиши-чойнак, пиёла, ликопча,  чўмич, капкир, қозон, 
коса, пичоқ) сурати, ўйинчоқ, амалий машқлар учун жиҳозлар. 

Фаолиятнинг бориши: Болалар 5 та гуруҳга бўлинди ва бир вақтда топшириқни 
бажарди. Болалар стол устига қўйилган буюмлар билан танишади. Сўнгра тарбиячи 
болаларни “Қурилиш ва конструкциялаш”, “Санъат”, “Тил ва нутқ”, “Фан ва табиат” 
марказига таклиф  қилади.

SCIENCE. “Тил ва нутқ” марказида болалар билан буюмларнинг тури ва номи 
ҳақида суҳбат ўтказилди. Болалар уй-рўзғор буюми (диван, стол-стул, кийим жавони, 
хонтахта, телевизор)  ва ошхона буюми (чойнак, пиёла, ликопча, чўмич, капкир, 
қозон, қошиқ, пичоқ) ва уларнинг вазифалари ва улар нимадан тайёрланганлиги  
ҳақида сўзлаб берди.

TECHNOLOGY. “Қурилиш ва конструкциялаш” марказида амалий машқлар 
бажарилди: болалар геометрик шакллардан уй-рўзғор буюми мебел ва жиҳозларни  
ясади; ёғоч, пластмасса ва чиннидан тайёрланган буюмларнинг  номлаб, вазифала-
рини сўзлаб берди.  

ENGINEERING. “Фан ва табиат” марказида “Уй-рўзғор буюми” мавзусидаги 
расмни томоша қилиб, уларни гуруҳларга ажратди. Уй жиҳози ва ошхона буюмини 
стол устига жойлади. Ушбу жараёнда жиҳоз ва буюмларни  синиши ёки синмаслиги,  
қаттиқлиги, катта-кичиклигини амалда синаб кўрди. Ошхона буюмидан фойдаланиб 
стол безатди. Чойнак, пиёла, ликопча ва қошиқларни жойлади. Болаларга ошхона 
буюми ҳақида топишмоқлар айтиш таклифи киритилди: Ўзи битта қулоғи тўртта 
(қозон);  Қулоғи қорнида, боши йўқ (қозон);  Лайлак уяда, думи зиёда (чўмич);  Ўзи 
катта, кичикка эгилади (чойнак); Оналари токчадан тушса, болалари югуриб келади 
(чойнак, пиёла);  Лаби-лабимга тегса, оғзим куяди (пиёла);  Бир ажойиб ишхона, ичи 
доим қишхона (музлатгич); Ташқари ёз, дим-олов, уйчамизда муз, қиров (музлатгич).

ART. “Санъат” марказида болалар уй-рўзғор буюмини расмини чизиб, пластилин 
ва аппликациядан буюмлар ясади. 

MATHEMATICS. “Қурилиш ва конструкциялаш” марказида уй-рўзғор буюми-
нинг шакли ва миқдори ҳақида сўзлайди. Ранги ва тузилиши юзасидан болалар билан 
савол-жавоб ўтказилди. Машғулотда болалар томонидан ошхона макети яратилди, 
мустақил равишда буюмларни тасвирий ифодалади, ўз ғояларини амалга ошириб 
янгилик яратди.  

Атроф олам машғулотида “Видеосаёҳат” технологиясидан фойдаланиш самара 
беради. 

Технологиянинг бориши:
1. Тарбиячи гид ролини бажариб, тарихий шаҳарлар ҳақида видеофильм намойиш 

этади. Видеони маълум қисмида намойишни тўхтатиб, суҳбат  олиб боради. Бу 
шаҳарнинг номи Бухоро. Бухоро қадимий шаҳар. Бу тарихий шаҳарларда  саройлар, 
қаср ва баланд миноралар бор. Бобомиз Ибн Сино  шу юртда туғилган.

2. Ибн Сино тиббиёт асосчиси. Турли касалликларга даво топган. Инсон соғлом 
бўлиши учун тозаликка риоя қилиши, қўл  ва танани тоза сақлаш, вақтида овқатланиш 
ва ухлаш кераклигини айтган.

3. Намойиш этилган шаҳар ҳақида савол-жавоб ўтказади.
Саволлар: Бу қайси шаҳар?, У қандай шаҳар?, Баланд биноларнинг нима деб атай-

миз? Бу ким? У нима деган? кабилар.
Шу тарзда  ҳафта давомида  қадимий шаҳарлар ва уларда яшаган буюк сиймолар  

ҳақида маълумот бериб борилади.  
Хафта якунида  “Видеотаҳлил” технологияси қўлланади. 
1. Қисқа-қисқа лавҳалар кўрсатилади.
2. Болалар билан  тезкор савол-жавоб ўтказилади.
3. Болалар ихтиёрий равишда трафаретли минора (минора ичига донлар тери-

лади) расм чизади, бўяйди, мозаика йиғади, пластилин ва аппликация тайёрлайди. 
“Сюжетли-ролли ўйинлар ва драмалаштириш” марказида болалар Ибн Сино, 

А.Навоий, З.Бобур,  Беруний сиймолари  ва уларнинг ҳаёт фаолиятига оид ролларни 
ижро этишади. 

“Видеотаҳлил” технологияси эртаклар намойишида атрофдагилар билан муноса-
бат, инсонлар тақдири, табиатдаги ҳодисалар ҳақида маълумот бериш, ижодий  ёнда-
шувда катта аҳамиятга эга. 

Ўқув-тарбиявий фаолият давомида болаларни комплекс ривожлантириш  
мақсадида “Терапия” технологиясидан  кенг фойдаланилди.  Эртактерапия техноло-
гиясида серияли расмлар усулидан кенг фойдаланилади. 5 та  ривожланиш  марказ-
ларига  бир эртакка оид 5 та сюжетли расм тарқатилади.   Ҳар бир гуруҳ расмда ифо-
даланган жараённи сўзлаб беради. Сўнгра, ҳар бир гуруҳдан танланган тақдимотчи 
воқеа кетма-кетлигига кўра доскада ўз жойини топади. 

Болаларни атроф олам билан таништиришда замонавий технологиялар ва инте-
грацион машғулотдан  оқилона фойдаланиш орқали бўлажак бошланғич синф 
ўқувчиларда коммуникатив компетенция (мулоқот воситаларидан турли вазиятларда 
фойдалана билиш кўникмаси); ўйин компетенцияси (боланинг ўйин жараёни ва уни 
ташкил қилишда тажриба, билим ва кўникмалардан ижодий фойдаланиши таълимий-
тарбиявий жараён учун асос ҳисобланади); ижтимоий компетенция (ҳаётий вазият-
ларда катталар ва ўртоқлари  билан мулоқотда ахлоқ қоидалари ва меъёрига риоя 
қилган ҳолда ўзини тута олиш маҳорати); билиш компетенцияси (атрофдаги оламни 
онгли равишда идрок қилиш ва олинган билим, кўникма, малака ва қадриятлардан 
ўқув ва амалий топшириқларни бажариш учун фойдаланиш) шаклланганлиги 
кўринади. 

